
 
  
 
МАКЕДОНИЈА 
 
Слободата на вероисповед е заштитена со Уставот и со други закони и 
политики, и во практика, владата главно ја 
спроведуваше оваа заштита. Во април, Собранието донесе нов закон за 
антидискриминација, чие применување беше планирано за 1 јануари 
2011 и со кој се обезбедува заштита од различни форми на 
дискриминација, вклучувајќи ја и дискриминацијата  врз 
основа на верските убедувања. 
 
Владата генерално ја почитуваше слободата на вероисповед, и 
во законите и во практика. Немаше промена во состојбата  
околу почитувањето на верските слободи од страна на владата во текот 
на  периодот на известување, меѓутоа, одредени групи се пожалија 
на политичко влијание врз процесот на регистрација. 
 
Постоеја извештаи за општествена злоупотреба или дискриминација врз 
основа на верската припадност, верувањето или практикувањето. 
 
Владата на САД разговара за верските слободи со владата, како дел од 
нејзината вкупна политика за унапредување на човековите права. 
Службените лица на американската амбасада се залагаа за 
подобрување на дијалогот и соработката меѓу религиозните групи. 
 
 
Дел I. Демографија во однос на религиите 
 
Земјата зафаќа површина од 9781 квадратни милји и има 2,1 милион 
жители. Двете главни религиозни групи  во земјата се православното 
христијанство и исламот. Околу 65 проценти од населението 
се православни Македонци, а 32 процента се муслимани. Другите 
застапени верски  групи се католиците, различните протестантски 
групи и Евреите. 
 
Постои генерална корелација помеѓу етничката и верската припадност. 
Имено, мнозинството православни верници се етнички Македонци, а 
поголемиот дел од муслиманите се етнички Албанци.  
 
 
Дел II. Состојба со почитувањето на верските слободи од страна на 
Владата 
 
Законска рамка и политики  
 
Ве молиме осврнете се на прилогот Ц во Извештајот за човековите 
права во земјата, за состојбата со применувањето на меѓународните 



законски стандарди од страна на Владата 
http://www.state.gov/g/drl/rls/hrrpt/2010/appendices/index.htm. 
 
Слободата на вероисповед е заштитена со Уставот и другите закони и 
политики, и во практика, Владата главно ги спроведуваше овие законски 
заштитни механизми. Во април, Собранието усвои нов Закон против 
дискриминација, со кој се обезбедува заштита против  различни форми 
на дискриминација, вклучувајќи ја и дискриминацијата врз основа на 
верското убедување. Се предвидуваше Законот да стапи во сила на 1 
јануари 2011. 
 
Не постои официјална државна религија, но во уставниот амандман од 
2001 година се споменуваат пет религиозни групи: Македонската 
православна црква (МПЦ), Исламската верска заедница (ИВЗ), 
Римокатоличката црква, Еврејската заедница и Евангелско-
методистичката црква. Членовите на другите верски групи наведоа дека 
ова води кон повластен третман на овие пет групи од страна на Владата.  
 
Законот налага секоја верска група да помине процес на регистрација за 
да се здобие со статус на правно лице и наведува дека сите 
(регистрирани) групи се одвоени од државата и еднакви пред законот. 
Законот детаљно ги набројува документите коишто треба да ги достават 
барателите на регистрација, како и временскиот рок во кој судот мора да 
даде свое мислење. Името и официјалното лого на новите групи мора да 
биде различно од името и логото на веќе регистрираните групи, но 
законот дозволува регистрација на повеќе од една група од иста 
вероисповед. Според толкувањето на законот од страна на судовите, 
регистрираните верски лидери треба да бидат македонски државјани. 
 
Странците со регистрирани верски групи коишто бараат да дојдат во 
земјата и да се занимаваат со верска работа или да извршуваат 
религиозни обреди, мора да добијат работна виза пред да пристигнат. 
Немаше процедура за аплицирање за виза за верските работници за 
нерегистрирани групи. 
  
Приватните верски основни училишта се забранети со закон, но нема 
ограничувања за приватни верски училишта во средното или повисоките 
нивоа на образование, ниту пак за верското образование коешто се 
изведува во верските објекти, како што се црквите и џамиите. 
 
Министерството за образование воведе нов предмет во учебната 2010-
2011 година, со кој се бараше од учениците од петто одделение да 
изберат еден предмет од трите: Вовед во религиите, Етиката во 
религиите или Класичната култура во европската цивилазија. Нема 
извештаи дека воведувањето на овие предмети предизвика 
контроверзија. Во 2009, Уставниот суд го укина верскиот предмет кој 
вклучуваше опција за избор на една религија, како неконзистентен со 
уставната поделба на црквата и државата.  
 

http://www.state.gov/g/drl/rls/hrrpt/2010/appendices/index.htm


Владата како државни празници ги прогласи следните верски празници: 
православниот Велигден, Божик, и Рамазан Бајрам (крајот на Рамазан). 
Другите христијански, исламски и еврејски празници не се државни 
празници, но Владата ги прогласи за  верски празници за следбениците 
на соодветната религија. 
 
 
Ограничувања на верските слободи 
 
Владата генерално ја почитуваше слободата на вероисповед и во 
законот и во практиката. Немаше промена во состојбата околу 
почитувањето на верските слободи од страна на Владата во 
извештајниот период. Спроведувањето на процедурата за регистрација 
на верските групи се подобри; сепак некои групи се пожалија дека постои 
политичко влијание врз регистрирањето. Доминантната МПЦ остана 
единствената православна група којашто е регистрирана. Бекташката 
заедница на Македонија (Тетово), Исламски суфиски ред, кој е вплеткан 
во долготраен процес за имотни прашања со ИВЗ, не можеше да се 
регистрира. 
 
За регистрација на верските групи, согласно со Законот од 2007, 
надлежен е Основниот суд Скопје 2. За време на извештајниот период, 
Судот одобри регистрација на еден апликант – Ехлибејтската бекташка 
заедница на Макледонија (Кичево), а одби пет апликанти – Бекташката 
заедница на Македонија (Тетово), Грчко-православната архиепископија 
на Пеќката патријаршија (Православна охридска архиепископија), 
Црквата на православно единство, Црквата на вистинските православни 
христијани и Вистинската монашка заедница.  
 
Проблемот со враќање на црковните имоти, предмет на експропријација 

од страна на властите на поранешна Југославије, сѐ уште не е целосно 
решен. Неколку верски заедници немаат добиено целосно владение на 
голем дел од имотот одземен во комунистичкиот режим. Сопственоста 
врз речиси сите цркви и голем број џамии им е вратена на соодветните 
верски заедници, но не и врз другиот имот. Барањата за враќање на 
имотот и за обештетување се усложнуваат и со самиот факт што 
одземениот имот честопати ги менувал сопствениците, или пак после 
конфискацијата имотот бил доизградуван. ИВЗ тврди дека не можела да 
ги поврати во свое владение неколку џамии коишто Владата ветила дека 
ќе и‘ ги врати. Исто така, ИВЗ наведе дека во одредени случаи, Владата 
ги оддолжувала постапките за денационализација, со продавање или 
започнување градежни работи на спорниот имот, како и со оспорување 
на историската и правна димензија на барањата на ИВЗ за враќање на 
имотот. Обновувањето на џамијата во Прилеп, којашто беше уништена 
за време на конфликтот во 2001 година, како и изградбата на џамија во 
битолското село Лажец, не почнаа онака како што се очекуваше. ИВЗ 
продолжи да остварува средби со лица од Владата за да изнајде 
решение за прашањето со имотот.  
 



Немаше ништо ново и во судската постапка којашто ја започнаа 
Бекташите против Владата во 2002 поради неуспехот да се поништи 
национализацијата на комплексот во Тетово, инаку познат како „Арабати 
Баба теќе“, извршена во времето на поранешна Југославија. Исто така, 
нема напредок ниту во тужбата што ја поднесоа  Бекташите против ИВЗ 
поради заземањето на комплексот во Тетово извршен од страна на 
вооружени членови на ИВЗ во 2002. На крајот на извештајниот период, 
ИВЗ и понатаму го имаше заземено комплексот. 
 
Неколку помали верски групи се пожалија на бирократските пречки за 
изградба или сопственост на храмови за молитва и наведоа дека овие 
пречки ја отежнуваат изградбата на нови цркви или проширувањето на 
постоечките. До крајот на периодот за известување, преносот на 
сопственоста на салата за состаноци на Јеховините сведоци близу 
Крива Паланка остана блокиран од страна на општинските власти. 
 
  
Злоупотреба на слободата на вероисповед  
 
Имаше еден извештај за злоупотреба на слободата на вероисповед во 
земјата. На 19 јули, Апелацискиот суд ја одби жалбата на Јован 
Вранишковски по неговата казна од 30 месеци затвор и глоба од 250 
илјади евра (340 илјади долари). Вранишковски, водач на 
Православната охридска архиепископија, ја имаше напуштено државата 
пред судската пресуда и казната ја немаше започнато. По распишување 
меѓународна потерница, Вранишковски беше уапсен на 17 ноември во 

Бугарија и беше ставен во куќен притвор. До крајот на годината сѐ уште 
не и‘ беше испорачан на Македонија. 
 
Немаше извештаи за затворени или притворени лица во земјата по 
основ на верски прашања. 
 
 
Дел  III. Состојба со општествени случувања кои влијаеле врз 
практикувањето на слободата на вероисповед 
 
Постоеја извештаи за општествена злоупотреба или дискриминација по 
основи на религиозна припадност, вероисповед или практикување на 
религијата. 
 
Претставници на ИВЗ го обвинија суспендираното верско лице Рамадан 
Рамадани за ширење на радикален ислам преку своите проповеди во 
Иса Беговата џамија. Во јули, ИВЗ објави дека „радикалните вахабисти“ 
контролираат четири џамии во Скопје, вклучувајќи ја и Иса беговата 
џамија. На 20 септември, ИВЗ ја повика „Владата, етничките албански 
политички партии, државните институции и сите странски дипломати во 
земјата да ја поддржат ИВЗ и да преземат мерки против овие радикални 
структури.“ Рамадани отфрли каква било поврзаност со радикалните 
исламски групи, го обвини лидерството на ИВЗ за корупција и иницираше 
петиција за отстранување на нејзиниот претседател.  



 
Членови на „Православната охридска архиепископија“ тврдеа дека се 
предмет на неоснован владин надзор и злоставување, вклучувајќи и 
задржување од страна на пограничните служби поради нивните верски 
убедувања. Предводени од Јован Вранишковски, расчинетиот владика 
на МПЦ, оваа група не ја признава самопрогласената автокефалност на 
МПЦ. Афтокефалноста на МПЦ, исто така, не е призната и од другите 
православни цркви. 
 
Бекташката заедница на Македонија (Тетово) извести дека примила 
писмо од една отцепена група која барала од баба Едмонд Брахимај, 
лидерот на заедницата, да го напушти „Арабати Баба теќе“ и да замине 
од државата. Набргу потоа, на 23 ноември, поддржувачите на 
отцепената група, во која се наоѓа и поранешниот генерален секретар на 
заедницата, влегоа во теќето со цел да го исфрлат баба Едмонд, кој 
тогаш не беше таму. Двете групи се соочија и се разделија без 
насилство. Седиштето на светската Бекташка заедница во Тирана го 
осуди инцидентот.   
 
Бекташите пријавија вандализам и кражба на имотот на заедницата за 
време на периодот на известување. На 12 декември, зградата на теќето 
беше сериозно оштетена во пожар, за кој групата тврдеше дека намерно 
подметнат. Полицијата утврди дека огнот е последица на лоша 
електрична инсталација. 
 
Дел 4. Политика на владата на САД 
 
Амбасадорот на САД и други претставници на амбасадата честопати 
остваруваа средби со владини лица и претставници на религиозните 
заедници за да расправаат за верските прашања, како и за поддршка на 
етничката и религиозната толеранција. 
 
На 26 август, амбасадорот беше домаќин на ифтар ( вечера за време на 
Рамазан) за да се одбележи светиот месец на Рамазан и да се 
промовира верската и етничка толеранција. На настанот присуствуваа 
членови на различни религиозни заедници, како и владини 
претставници.  
 
На 14 октомври, амбасадата беше домаќин на вториот меѓуверски 
настан за собирање храна и крв, заедно со Црвениот крст на Скопје. 
Претставниците на неколку религиозни заедници учествуваа заедно со 
владините службеници, претседателот на собранието, министерот за 
одбрана, пратениците и јавноста. Покрај собирањето донации, целта на 
настанот беше да се зближат припадниците на различните верски групи 
и етнички заедници во заеднички ден за служба на заендицата. Настанот 
беше богато покриен од страна на медиумите. 
 
Амбасадорот и други претставници на амбасадата присуствуваа на 
настани коишто промовираа верски слободи, толеранција и разбирање, 
како што се настаните по повод одбележувањето на 100-годишнината од 



раѓањето на Мајка Тереза и празничните прослави на разни верски 
групи. 


